
କଂସୋଽଥ  ନାରଦଗିରା  ଵ୍ରଜଵାସିନଂ  ତ୍ଵା -
ମାକର୍ଣ୍ୟ  ଦୀର୍ଣହୃଦୟଃ  ସ  ହି  ଗାଂଦିନେୟମ୍  ।
ଆହୂୟ  କାର୍ମୁକମଖଚ୍ଛଲତୋ  ଭଵଂତ -
ମାନେତୁମେନମହିନୋଦହିନାଥଶାୟିନ୍  ॥ 1॥

ଅକ୍ରୂର  ଏଷ  ଭଵଦଂଘ୍ରିପରଶ୍ଚିରାୟ
ତ୍ଵଦ୍ଦର୍ଶନାକ୍ଷମମନାଃ  କ୍ଷିତିପାଲଭୀତ୍ୟା  ।
ତସ୍ୟାଜ୍ଞୟୈଵ  ପୁନରୀକ୍ଷିତୁମୁଦ୍ୟତସ୍ତ୍ଵା -
ମାନଂଦଭାରମତିଭୂରିତରଂ  ବଭାର  ॥ 2॥

ସୋଽୟଂ  ରଥେନ  ସୁକୃତୀ  ଭଵତୋ  ନିଵାସଂ
ଗଚ୍ଛନ୍  ମନୋରଥଗଣାଂସ୍ତ୍ଵୟି  ଧାର୍ୟମାଣାନ୍  ।
ଆସ୍ଵାଦୟନ୍  ମୁହୁରପାୟଭୟେନ  ଦୈଵଂ
ସଂପ୍ରାର୍ଥୟନ୍  ପଥି  ନ  କିଂଚିଦପି  ଵ୍ୟଜାନାତ୍  ॥ 3॥

ଦ୍ରକ୍ଷ୍ୟାମି  ଵେଦଶତଗୀତଗତିଂ  ପୁମାଂସଂ
ସ୍ପ୍ରକ୍ଷ୍ୟାମି  କିଂସ୍ଵିଦପି  ନାମ  ପରିଷ୍ଵଜେୟମ୍  ।
କିଂ  ଵକ୍ଷ୍ୟତେ  ସ  ଖଲୁ  ମାଂ  କ୍ଵନୁ  ଵୀକ୍ଷିତଃ  ସ୍ୟା -
ଦିତ୍ଥଂ  ନିନାୟ  ସ  ଭଵନ୍ମୟମେଵ  ମାର୍ଗମ୍  ॥ 4॥

ଭୂୟଃ  କ୍ରମାଦଭିଵିଶନ୍  ଭଵଦଂଘ୍ରିପୂତଂ
ଵୃଂଦାଵନଂ  ହରଵିରିଂଚସୁରାଭିଵଂଦ୍ୟମ୍  ।
ଆନଂଦମଗ୍ନ  ଇଵ  ଲଗ୍ନ  ଇଵ  ପ୍ରମୋହେ
କିଂ  କିଂ  ଦଶାଂତରମଵାପ  ନ  ପଂକଜାକ୍ଷ  ॥ 5॥

ପଶ୍ୟନ୍ନଵଂଦତ  ଭଵଦ୍ଵିହୃତିସ୍ଥଲାନି
ପାଂସୁଷ୍ଵଵେଷ୍ଟତ  ଭଵଚ୍ଚରଣାଂକିତେଷୁ  ।
କିଂ  ବ୍ରୂମହେ  ବହୁଜନା  ହି  ତଦାପି  ଜାତା
ଏଵଂ  ତୁ  ଭକ୍ତିତରଲା  ଵିରଲାଃ  ପରାତ୍ମନ୍  ॥ 6॥

ସାୟଂ  ସ  ଗୋପଭଵନାନି  ଭଵଚ୍ଚରିତ୍ର -
ଗୀତାମୃତପ୍ରସୃତକର୍ଣରସାୟନାନି  ।
ପଶ୍ୟନ୍  ପ୍ରମୋଦସରିତେଵ  କିଲୋହ୍ୟମାନୋ
ଗଚ୍ଛନ୍  ଭଵଦ୍ଭଵନସନ୍ନିଧିମନ୍ଵୟାସୀତ୍  ॥ 7॥

ତାଵଦ୍ଦଦର୍ଶ  ପଶୁଦୋହଵିଲୋକଲୋଲଂ
ଭକ୍ତୋତ୍ତମାଗତିମିଵ  ପ୍ରତିପାଲୟଂତମ୍  ।



ଭୂମନ୍  ଭଵଂତମୟମଗ୍ରଜଵଂତମଂତ -
ର୍ବ୍ରହ୍ମାନୁଭୂତିରସସିଂଧୁମିଵୋଦ୍ଵମଂତମ୍  ॥ 8॥

ସାୟଂତନାପ୍ଲଵଵିଶେଷଵିଵିକ୍ତଗାତ୍ରୌ
ଦ୍ଵୌ  ପୀତନୀଲରୁଚିରାଂବରଲୋଭନୀୟୌ  ।
ନାତିପ୍ରପଂଚଧୃତଭୂଷଣଚାରୁଵେଷୌ
ମଂଦସ୍ମିତାର୍ଦ୍ରଵଦନୌ  ସ  ୟୁଵାଂ  ଦଦର୍ଶ  ॥ 9॥

ଦୂରାଦ୍ରଥାତ୍ସମଵରୁହ୍ୟ  ନମଂତମେନ -
ମୁତ୍ଥାପ୍ୟ  ଭକ୍ତକୁଲମୌଲିମଥୋପଗୂହନ୍  ।
ହର୍ଷାନ୍ମିତାକ୍ଷରଗିରା  କୁଶଲାନୁୟୋଗୀ
ପାଣିଂ  ପ୍ରଗୃହ୍ୟ  ସବଲୋଽଥ  ଗୃହଂ  ନିନେଥ  ॥ 10॥

ନଂଦେନ  ସାକମମିତାଦରମର୍ଚୟିତ୍ଵା
ତଂ  ୟାଦଵଂ  ତଦୁଦିତାଂ  ନିଶମୟ୍ୟ  ଵାର୍ତାମ୍  ।
ଗୋପେଷୁ  ଭୂପତିନିଦେଶକଥାଂ  ନିଵେଦ୍ୟ
ନାନାକଥାଭିରିହ  ତେନ  ନିଶାମନୈଷୀଃ  ॥ 11॥

ଚଂଦ୍ରାଗୃହେ  କିମୁତ  ଚଂଦ୍ରଭଗାଗୃହେ  ନୁ
ରାଧାଗୃହେ  ନୁ  ଭଵନେ  କିମୁ  ମୈତ୍ରଵିଂଦେ  ।
ଧୂର୍ତୋ  ଵିଲଂବତ  ଇତି  ପ୍ରମଦାଭିରୁଚ୍ଚୈ -
ରାଶଂକିତୋ  ନିଶି  ମରୁତ୍ପୁରନାଥ  ପାୟାଃ  ॥ 12॥

